
Konklużjonijiet u rakkomandazzjonijiet

1.1 Il-KESE jappoġġja l-proposta emendata għal Regolament ippreżentata mill-Kummissjoni Ewropea dwar proċedura biex jiġu solvuti ostakli legali u amministrattivi f’kuntest transfruntier bħala sforz biex jissaħħaħ aktar il-proċess ta’ integrazzjoni fil-kuntest tas-suq intern tal-Unjoni Ewropea.

1.2 Il-KESE jilqa’ l-isforz persistenti tal-Kummissjoni Ewropea biex tippreżenta mill-ġdid proposta emendata għal Regolament biex issolvi l-ostakli legali u amministrattivi f’kuntest transfruntier billi tirrikjedi l-istabbiliment ta’ punti ta’ koordinazzjoni transfruntiera mill-Istati Membri, filwaqt li tippermettilhom jagħżlu jekk jimplimentawx jew le l-għodda ta’ riżoluzzjoni ta’ akkumpanjament jew kwalunkwe għodda oħra li jistgħu jikkunsidraw.

1.3 Il-KESE jqis li t-tentattiv rilevanti preċedenti pprovda esperjenza tajba ta’ tagħlim għall-identifikazzjoni u l-korrezzjoni tan-nuqqasijiet tal-proposta inizjali, u jislet minn din l-esperjenza fl-Opinjoni tiegħu dwar il-proposta emendata għal Regolament.

1.4 Il-KESE jemmen li l-proċedura proposta hija fil-prinċipju komplementari għall-iskemi ta’ appoġġ eżistenti għal attivitajiet transfruntiera li joperaw fl-Unjoni, u li toħloq il-kundizzjonijiet għall-iżvilupp ta’ qafas komprensiv biex jiġu indirizzati l-ostakli legali u amministrattivi transfruntiera, li se jagħmlu l-ħajja ta’ miljuni ta’ persuni li jgħixu f’reġjuni transfruntiera aktar faċli u aħjar.

1.5 Il-KESE jilqa’ l-intenzjoni li jiġu ssemplifikati l-proċeduri taħt il-proċedura proposta billi jsir rekwiżit fl-Istati Membri kollha l-istabbiliment ta’ punti ta’ koordinazzjoni transfruntiera bħala punti uniċi ta’ servizz. Dawn il-punti ta’ servizz se jiġbru t-talbiet kollha għall-assistenza mill-partijiet ikkonċernati kollha għar-riżoluzzjoni tal-ostakli transfruntiera. Imbagħad jivvalutaw il-fajls rilevanti, jidentifikaw soluzzjonijiet possibbli u jinfurmaw lill-inizjaturi.

1.6  Il-KESE jqis id-dispożizzjoni tal-Għodda ta’ Faċilitazzjoni Transfruntiera bħala proċess importanti. Madankollu, l-użu fakultattiv tagħha m’għandux inaqqas il-valur miżjud li ġġib magħha għall-proċedura biex jiġu solvuti l-ostakli transfruntiera.

1.7 [bookmark: _Hlk163720868]Il-KESE jemmen li l-ħolqien ta’ reġistru pubbliku pan-Ewropew ta’ fajls transfruntiera jgħin għar-reġistrazzjoni ġenerali tal-ostakli legali u amministrattivi rilevanti, u għall-iskambju sussegwenti ta’ fehmiet u esperjenzi bejn l-awtoritajiet kompetenti biex jiġi żgurat li jkun hemm prospetti għar-riżoluzzjoni ta’ dawn l-ostakli. Ikun partikolarment utli jekk il-Kummissjoni Ewropea tikkunsidra li tfassal rapport annwali dwar l-ostakli u s-soluzzjonijiet proposti, abbażi tad-data fir-reġistru.

1.8 Il-KESE, bħala l-vuċi istituzzjonali tas-soċjetà ċivili u tal-imsieħba soċjali, japprova r-raġunament stabbilit fil-proposta emendata għal Regolament għal approċċ minn isfel għal fuq biex jiġu indirizzati l-ostakli transfruntiera, peress li dan isaħħaħ il-fehim taċ-ċittadini tal-importanza tal-integrazzjoni tas-suq intern tal-UE.

1.9 Għalhekk, il-KESE jinnota l-ħtieġa li l-awtoritajiet tar-reġjuni fejn iseħħu attivitajiet transfruntiera jkunu involuti u jesprimu r-rieda politika lokali, sabiex jimmobilizzaw lill-awtoritajiet nazzjonali biex jiskattaw il-proċedura proposta u jagħmlu użu mill-potenzjal tagħha.

1.10 Il-KESE jiġbed l-attenzjoni wkoll li sabiex jiġi enfasizzat il-valur miżjud tal-proċedura proposta, huwa neċessarju li jinħolqu inċentivi ċari għall-Istati Membri biex jużawha billi jipprovdu informazzjoni dettaljata dwar l-impatt tal-ostakli transfruntiera u l-benefiċċji għall-iżvilupp li għandhom jiksbu r-reġjuni involuti, u l-Unjoni Ewropea kollha, permezz tal-indirizzar ta’ dawn l-ostakli.

Fl-aħħar nett, il-KESE jemmen li l-importanza li titwaqqaf u titħaddem il-proċedura proposta se tirriżulta bħala għażla politika serja fil-livell tal-Unjoni Ewropea dejjem iktar jekk ikun previst appoġġ finanzjarju għall-istrutturi nazzjonali (punti ta’ koordinazzjoni transfruntiera) li ser jiġu stabbiliti bl-użu tar-riżorsi Ewropej, permezz tal-politika Ewropea ta’ koeżjoni.

Sfond

Fl-2015, fuq l-inizjattiva tal-Presidenza Lussemburgiża, saret diskussjoni dwar l-utilità ta’ strument ġdid biex jiġu ssemplifikati proġetti transfruntiera jew attivitajiet b’limitu ta’ żmien permezz tal-applikazzjoni tar-regoli ta’ Stat Membru wieħed fi Stat Membru ġar, fuq bażi volontarja u soġġett għall-approvazzjoni tal-awtoritajiet kompetenti rilevanti[footnoteRef:1]. [1: 	Dokument ta’ kontribut għal-laqgħa ministerjali informali dwar il-koeżjoni territorjali taħt il-Presidenza Lussemburgiża (mhux disponibbli bil-Malti).] 


Abbażi ta’ studju reċenti li stima li t-tneħħija tal-ostakli transfruntiera eżistenti ġġib benefiċċji ta’ EUR 457 biljun fis-sena, li jirrappreżentaw 3,8 % tal-valur miżjud gross totali tal-UE, u li l-preżenza tagħhom tnaqqas il-ħolqien tal-impjiegi bi 2 % tal-impjieg totali tal-UE[footnoteRef:2], il-Kummissjoni Ewropea ressqet proposta leġiżlattiva biex jinħoloq mekkaniżmu biex jiġu solvuti ostakoli legali u amministrattivi f’kuntest transfruntier[footnoteRef:3]. [2: 	EPRS, Mechanism to resolve legal and administrative obstacles in a cross-border context – European added value assessment, PE 740.233 – May 2023, p. 19 (EPRS, Mekkaniżmu biex jiġu solvuti ostakoli legali u amministrattivi f’kuntest transfruntier – Valutazzjoni tal-valur miżjud Ewropew, PE 740.233 – Mejju 2023, p. 19) (mhux disponibbli bil-Malti).]  [3: 	COM(2018) 373 final] 


1.11 Il-Parlament Ewropew appoġġja l-proposta tal-Kummissjoni Ewropea fil-prinċipju, u ssuġġerixxa (fi Frar 2019) sensiela ta’ bidliet għat-test matul il-proċedura tal-ewwel qari. L-għan tal-bidliet kien li tiġi ċċarata n-natura volontarja tal-mekkaniżmu propost, l-implikazzjonijiet proċedurali f’każ li ma jintużax u l-proċedura għat-trattament tar-rapporti ppreżentati għall-identifikazzjoni u r-riżoluzzjoni ta’ ostakli legali u amministrattivi.

1.12 Il-Kunsill ma ħax pożizzjoni uffiċjali dwar il-proposta, peress li l-Istati Membri esprimew għadd ta’ preokkupazzjonijiet dwar il-kontenut tagħha fil-livell ta’ grupp ta’ ħidma. B’riżultat ta’ dan, il-ħidma fuq il-fajl ġiet sospiża u l-promozzjoni tal-inizjattiva leġiżlattiva twaqqfet temporanjament.

1.13 F’Settembru 2023, il-Parlament Ewropew adotta riżoluzzjoni leġiżlattiva fuq inizjattiva proprja, b’rakkomandazzjonijiet għall-Kummissjoni Ewropea, dwar emenda għall-proposta oriġinali tiegħu, f’konformità mal-Artikolu 225 tat-Trattat dwar il-Funzjonament tal-Unjoni Ewropea (TFUE).

1.14 F’Diċembru 2023, il-Kummissjoni ppreżentat il-proposta emendata tagħha għal Regolament bl-għan li jiġu ffaċilitati soluzzjonijiet transfruntiera[footnoteRef:4]. Il-proposta emendata tqis it-tħassib, l-osservazzjonijiet u r-rakkomandazzjonijiet tal-Parlament Ewropew u tal-Kunsill, filwaqt li żżomm l-enfasi fuq it-tneħħija tal-ostakli li jagħmlu l-ħajja diffiċli għall-komunitajiet transfruntiera. [4: 	COM(2023) 790 final] 


1.15 Sommarju tal-proposta leġiżlattiva l-ġdida tal-Kummissjoni Ewropea

Fil-qosor, il-proposta l-ġdida tal-Kummissjoni tipprevedi l-istabbiliment ta’ punti obbligatorji ta’ koordinazzjoni transfruntiera fl-Istati Membri kollha. Dawn se jkunu responsabbli għall-valutazzjoni tal-applikazzjonijiet mill-partijiet ikkonċernati fir-reġjuni tal-fruntiera fir-rigward ta’ ostakli transfruntiera potenzjali u se jaġixxu bħala kollegament bejn dawn il-partijiet ikkonċernati u l-awtoritajiet nazzjonali. Il-proposta tipprevedi wkoll il-ħolqien ta’ network ta’ punti obbligatorji ta’ koordinazzjoni transfruntiera flimkien mal-Kummissjoni, sabiex jiġi stabbilit forum għall-iskambju tal-aħjar prattiki u l-għarfien.

Skont ir-Regolament propost, wara li tiġi vvalutata kull applikazzjoni, il-partijiet ikkonċernati se jirċievu tweġiba li tispjega kif se tiġi indirizzata. Meta jkun jeżisti ġenwinament ostaklu transfruntier u ma jkun hemm l-ebda ftehim ta’ kooperazzjoni bilaterali jew internazzjonali li jipprovdi soluzzjoni, l-Istati Membri jistgħu japplikaw l-Għodda ta’ Faċilitazzjoni Transfruntiera (fakultattiva).

Din l-għodda, stabbilita skont ir-Regolament, hija proċedura standardizzata biex tiffaċilita r-riżoluzzjoni ta’ ostakli (legali u amministrattivi) transfruntiera għall-istabbiliment u l-operat ta’ kwalunkwe element ta’ infrastruttura meħtieġ għal attivitajiet pubbliċi jew privati jew għall-operat ta’ kwalunkwe servizz pubbliku li jiġi pprovdut f’reġjun transfruntier u li jsaħħaħ il-koeżjoni ekonomika, soċjali u territorjali ta’ dak ir-reġjun.

Il-proċedura tapplika għal ostakli transfruntiera f’reġjuni tal-fruntiera fuq l-art jew marittimi ta’ Stati Membri ġirien, iżda mhux għal reġjuni tal-fruntiera bejn l-Istati Membri u pajjiżi terzi. Tkopri biss l-ostakli li jirriżultaw mil-liġi nazzjonali, inkluż fejn l-Istati Membri jittrasponu d-direttivi tal-UE b’mod korrett, iżda b’mod diverġenti. Barra minn hekk, għalkemm it-talbiet kollha għandhom jirċievu tweġiba, id-deċiżjoni dwar jekk jiġix solvut ostaklu jew le tibqa’ r-responsabbiltà tal-awtoritajiet nazzjonali kompetenti.

Kummenti ġenerali

1.16 Id-differenza ewlenija meta mqabbla mal-proposta oriġinali hija li ma għadx hemm referenza għal mekkaniżmu b’dokumenti standardizzati speċifiċi (Impenn, Dikjarazzjoni). Madankollu, tirreferi għal proċedura li tiffaċilita r-riżoluzzjoni ta’ ostakli transfruntiera; għalhekk, l-arranġamenti rilevanti ġew adattati skont dan. L-obbligu għall-Istati Membri li jistabbilixxu u joperaw il-punti obbligatorji ta’ koordinazzjoni transfruntiera huwa propost, iżda l-azzjoni biex jiġu solvuti problemi transfruntiera permezz tal-użu tal-Għodda ta’ Faċilitazzjoni Transfruntiera tibqa’ fid-diskrezzjoni tal-Istati Membri. Ir-rappurtar tal-ostakli transfruntiera jsir b’mod ħafna aktar semplifikat (permezz ta’ fajls transfruntiera).

Il-kwistjoni tal-ostakli għall-attivitajiet transfruntiera fl-UE tinsab fil-qalba tal-integrazzjoni Ewropea, peress li l-istabbiliment tas-suq intern jaffettwa l-mobbiltà intra-UE tal-persuni, l-oġġetti, il-kapital u s-servizzi, u l-użu tal-infrastruttura. Fiż-żoni tal-UE bi fruntieri interni fuq l-art (40 reġjun tal-fruntiera li jkopru 40 % tat-territorju tal-UE u jirrappreżentaw kważi 1/3 tal-popolazzjoni tagħha[footnoteRef:5]), madwar 3,5 miljun persuna jaqsmu l-fruntieri interni bejn l-Istati Membri tal-UE ta’ kuljum għal xogħol, studju u interazzjoni soċjali, u madwar 1,7 miljun persuna jgħixu f’pajjiż tal-UE u jaħdmu f’pajjiż ieħor, u b’hekk il-moviment transfruntier huwa essenzjali għalihom. Huwa stmat li jsiru madwar 1,25 biljun vjaġġ, inkluż l-ivvjaġġar turistiku, bejn il-pajjiżi tal-UE kull sena[footnoteRef:6]. [5: 	Komunikazzjoni tal-Kummissjoni lill-Kunsill u lill-Parlament Ewropew, Spinta lit-tkabbir u l-koeżjoni fir-reġjuni tal-fruntieri tal-UE. COM(2017) 534 final, p. 2]  [6: 	Spjegazzjoni taż-żona Schengen] 


Dan il-volum ta’ qsim tal-fruntieri joħloq sfidi sinifikanti fl-indirizzar ta’ kwalunkwe diffikultà li tista’ tinqala’ f’termini tal-attivitajiet li jiġġenera dan il-moviment transfruntier (eż. l-intraprenditorija, l-impjieg, il-kura tas-saħħa, il-forniment ta’ servizzi tal-gvern). Il-biċċa l-kbira ta’ dawn id-diffikultajiet jirriżultaw minn leġiżlazzjoni nazzjonali diverġenti u proċeduri u prattiki amministrattivi inkompatibbli fuq iż-żewġ naħat tal-fruntiera, speċjalment meta ma jkun hemm l-ebda ppjanar spazjali komuni tal-attivitajiet ewlenin (ekonomiċi, tan-negozju, tas-saħħa, tal-edukazzjoni, tal-istat, eċċ.) bejn l-Istati Membri[footnoteRef:7]. [7: 	http://ec.europa.eu/regional_policy/en/policy/cooperation/european-territorial/cross-border/review/] 


Ir-reġjuni tal-fruntiera tal-Istati Membri għandhom it-tendenza li jirreġistraw prestazzjoni ekonomika konsistentement aktar fqira maż-żmien meta mqabbla ma’ reġjuni oħrajn fl-istess pajjiżi. Ir-residenti tagħhom għandhom aċċess ferm aktar diffiċli għas-servizzi pubbliċi, għall-fornituri (pubbliċi u privati) tas-servizzi tas-saħħa u/jew tal-edukazzjoni, u għall-opportunitajiet tan-negozju. Anke l-insegwiment tal-kooperazzjoni transfruntiera biex jiġu indirizzati dawn il-problemi, kemm jekk minn individwi privati kif ukoll minn korpi pubbliċi, huwa mxekkel b’mod sinifikanti minn sistemi amministrattivi u legali diverġenti fuq iż-żewġ naħat tal-fruntiera[footnoteRef:8]. [8: 	Komunikazzjoni tal-Kummissjoni lill-Kunsill u lill-Parlament Ewropew, Spinta lit-tkabbir u l-koeżjoni fir-reġjuni tal-fruntieri tal-UE, COM(2017) 534 final, p. 4] 


Fid-dawl ta’ dan il-KESE appoġġja l-proposta inizjali tal-Kummissjoni Ewropea (2018), bħala mezz biex jinħolqu mekkaniżmi kemm fil-livell tas-soċjetà – peress li t-tneħħija tal-ostakli amministrattivi tippermetti liċ-ċittadini jagħżlu xogħolhom liberament u tappoġġja l-iżvilupp tal-infrastruttura u s-servizzi ta’ interess ġenerali – u minn perspettiva ekonomika, peress li tgħin biex jitnaqqas aktar il-piż amministrattiv, għall-benefiċċju tal-impjegaturi u tal-ħaddiema[footnoteRef:9]. [9:  	Opinjoni tal-KESE dwar il-Proposta għal Regolament tal-Parlament Ewropew u tal-Kunsill dwar mekkaniżmu sabiex jiġu solvuti ostakli legali u amministrattivi f’kuntest transfruntier, ĠU C 440, 6.12.2018] 


Il-KESE kien qies li l-mekkaniżmi fis-seħħ dak iż-żmien biex jiġu appoġġjati r-reġjuni tal-fruntiera (il-programm Interreg, ir-Raggruppament Ewropew ta’ Kooperazzjoni Territorjali) ma kinux biżżejjed biex jittieħdu miżuri legali u amministrattivi biex jiġu indirizzati l-ostakli transfruntiera.

Minn dak iż-żmien ’l hawn, il-Kummissjoni Ewropea nediet inizjattiva pilota magħrufa bħala b-solutions u implimentata mill-Assoċjazzjoni ta’ Reġjuni mal-Fruntieri Ewropej. Din l-inizjattiva innovattiva essenzjalment tipprovdi appoġġ legali lill-awtoritajiet pubbliċi fir-reġjuni transfruntiera biex jidentifikaw il-kawżi ewlenin tal-ostakli legali jew amministrattivi li jaffettwaw l-interazzjonijiet transfruntiera tagħhom u biex jesploraw soluzzjonijiet potenzjali. L-inizjattiva b-solutions enfasizzat il-bosta ostakli legali u amministrattivi, in-nuqqas ta’ soluzzjonijiet immedjati fir-rigward tal-attivitajiet transfruntiera, il-ħtieġa għal bidliet fl-oqfsa legali tagħhom u l-ħtieġa li tiġi appoġġjata l-kooperazzjoni transfruntiera[footnoteRef:10]. Din il-ħtieġa hija koperta biżżejjed mill-Kummissjoni Ewropea fil-proposta tagħha[footnoteRef:11]. [10: 	Kummissjoni Ewropea u l-Assoċjazzjoni ta’ Reġjuni mal-Fruntieri Ewropej, “b-solutions: Solving Border Obstacles – A Compendium of 43 Cases”, Uffiċċju tal-Pubblikazzjonijiet tal-Unjoni Ewropea, 2020.]  [11: 	Kummissjoni Ewropea, Proposta emendata għal Regolament tal-Parlament Ewropew u tal-Kunsill dwar mekkaniżmu sabiex jissolvew l-ostakli legali u amministrattivi f’kuntest transfruntier, COM(2023) 790 final] 


Il-proposta emendata tal-Kummissjoni Ewropea għandha l-għan li ssib bilanċ bejn it-talbiet tal-Parlament u tal-Kunsill, li se jinfluwenzaw b’mod sinifikanti l-impatt potenzjali tal-inizjattiva leġiżlattiva, jekk tiġi approvata.

Kummenti speċifiċi

Aspett sinifikanti tal-proposta tal-Kummissjoni huwa li tinżamm in-natura minn isfel għal fuq tal-inizjattiva biex tiġi attivata l-proċedura proposta (permezz tas-sottomissjoni tal-fajl transfruntier minn kull parti kkonċernata). B’dan il-mod, dawk li huma fil-fatt affettwati mill-ostakli jistgħu jibdew il-proċess ta’ armonizzazzjoni u jsibu soluzzjonijiet.

Madankollu, il-partikolarità tal-proposta tal-Kummissjoni hija li, f’tentattiv ta’ konformità mal-oġġezzjonijiet tal-Kunsill għall-proposta inizjali[footnoteRef:12] tagħha, hija tuża l-għodda leġiżlattiva tar-Regolament (li tapplika direttament u kompletament għal dawk li lilhom hija indirizzata, skont l-Artikolu 288 tat-TFUE) fir-rigward tal-obbligu fuq l-Istati Membri li jistabbilixxu l-infrastruttura istituzzjonali rilevanti (punti ta’ koordinazzjoni transfruntiera), waqt li l-użu ta’ dik l-infrastruttura mill-Istati Membri huwa purament volontarju fir-rigward tal-operat tal-Għodda ta’ Faċilitazzjoni Transfruntiera. [12: 	https://data.consilium.europa.eu/doc/document/ST-6009-2020-INIT/mt/pdf] 


Din il-partikolarità tal-proposta emendata tal-Kummissjoni m’għandhiex tħalli lok għal nuqqas ta’ indirizzar tar-riskju li l-KESE kien indika fir-rigward tal-proposta inizjali, jiġifieri li t-tħaddim tas-sistema proposta fuq bażi volontarja jista’ fl-aħħar mill-aħħar iwassal għal aktar frammentazzjoni tal-prattika legali u l-istruttura amministrattiva fl-Ewropa[footnoteRef:13]. [13:  	Opinjoni tal-KESE dwar il-Proposta għal Regolament tal-Parlament Ewropew u tal-Kunsill dwar mekkaniżmu sabiex jiġu solvuti ostakli legali u amministrattivi f’kuntest transfruntier, ĠU C 440, 6.12.2018] 


1.17 Ta’ min jinnota li, għalkemm ħafna reġjuni tal-fruntiera marittimi għandhom interazzjonijiet transfruntiera aktar limitati u użu aktar ristrett tas-servizzi pubbliċi transfruntiera minħabba d-distanza tagħhom, madankollu huma koperti mill-kamp ta’ applikazzjoni regolatorju tal-proposta l-ġdida tal-Kummissjoni. Barra minn hekk, l-applikazzjoni ta’ reġim leġiżlattiv addizzjonali bħal dak propost għall-fruntieri marittimi toħloq riskji serji ta’ tħabbil ma’ arranġamenti għal attivitajiet transfruntiera stabbiliti bilateralment jew multilateralment skont id-Dritt Internazzjonali tal-Baħar.

1.18 In-nuqqas, għal darb’oħra, ta’ kwalunkwe dispożizzjoni għall-finanzjament tal-UE lill-Istati Membri biex jistabbilixxu u joperaw l-infrastrutturi istituzzjonali proposti, speċjalment meta jitqies li l-proposta hija bbażata fuq il-politika ta’ koeżjoni tal-UE, ifakkar fil-fatt li l-KESE diġà ta prova li din il-kwistjoni hija sors potenzjali ta’ problemi, speċjalment għall-Istati Membri inqas żviluppati. Huwa meqjus neċessarju li jingħata finanzjament mill-Fondi Strutturali tal-UE għall-organizzazzjoni u l-operat tal-istrutturi proposti u, b’mod partikolari, il-punti ta’ koordinazzjoni transfruntiera[footnoteRef:14]. [14: 	Opinjoni tal-KESE dwar il-Proposta għal Regolament tal-Parlament Ewropew u tal-Kunsill dwar mekkaniżmu sabiex jiġu solvuti ostakli legali u amministrattivi f’kuntest transfruntier, ĠU C 440, 6.12.2018] 


1.19 Il-proposta emendata tal-Kummissjoni essenzjalment tipprevedi l-ħolqien ta’ punt uniku ta’ servizz li jkopri l-kwistjonijiet rilevanti kollha, u tagħti lill-Istati Membri d-diskrezzjoni li jiddeċiedu dwar il-forma u t-tip ta’ punti ta’ koordinazzjoni transfruntiera (anke minn strutturi amministrattivi eżistenti), u tagħmel il-ħolqien ta’ dawn il-punti obbligatorju filwaqt li fl-istess ħin tħalli r-riżoluzzjoni tal-ostakli għad-diskrezzjoni tal-Istati Membri. Għalhekk qed jiġi propost strument/għodda li jista’ jgħin biex jinħolqu soluzzjonijiet sinifikanti għal dawn l-ostakli.

1.20 Għalhekk, sabiex ma jiġix kompromess il-valur miżjud tal-proċedura proposta, m’għandhiex titqies biss bħala mezz biex jiġu enfasizzati l-problemi identifikati, iżda jeħtieġ li jiġu rikonoxxuti l-karatteristiċi tagħhom billi tinġabar data mill-Istati Membri kollha permezz tar-rwol ta’ koordinazzjoni tal-Kummissjoni. Għandu jiġi enfasizzat li l-Istati Membri jingħataw il-possibbiltà li jindirizzaw is-sustanza tal-ostakli transfruntiera permezz tal-użu tal-għodda ta’ riżoluzzjoni (anke jekk fuq bażi volontarja).

1.21 Biex jitjieb il-fehim ta’ kif taħdem il-proċedura l-ġdida, kien ikun preferibbli li l-Kummissjoni tipprovdi aktar eżempji ta’ problemi transfruntiera u modi kif issolvihom sabiex il-proċedura tkun tista’ tinftiehem u tgħin lill-partijiet ikkonċernati u lill-Istati Membri jifhmu kemm hija meħtieġa.

Fl-istess ħin, sabiex il-proċedura ma titqiesx bħala proċess sempliċi u standard, ikun utli li tiġi pprovduta l-possibbiltà li l-fajl transfruntier sottomess jiġi ssupplementat b’aktar informazzjoni, jekk l-ewwel valutazzjoni ma tidentifikax ostaklu transfruntier (id-dritt ta’ oġġezzjoni).

Brussell, 10 ta’ April 2024




Ioannis VARDAKASTANIS
Il-President tas-Sezzjoni għall-Unjoni Ekonomika u Monetarja u l-Koeżjoni Ekonomika u Soċjali

_____________

